
Aro berri baten lehen pausoa

Martxa orangisten auzia aztertuko duen batzordea osatzea adostu ostean, hitzartu dute akordioa DUPek eta Sinn Feinek

Aliantza Alderdiko David Ford da Justizia ministro izateko hautagai nagusia

Arantxa Elizegi

Bi astez zain egon ondoren, iritsi da hainbestetan iragarritako akordioa. 130 orduz ia etenik gabe negoziatzen aritu behar izan dute unionistek eta errepublikanoek Barne eta Justizia eskuduntzen gaineko hitzarmena adosteko. Hala ere, azkenean urrats garrantzitsutzat jo dute denek. «Azken asteetan frustrazioa izan da nagusi gure komunitatean. Baina frustrazioa askoz ere handiagoa izango zen luze gabe porrot egin zezakeen akordioa adostu izan bagenu. Askok politika egingo dute akordio honekin, baina datozen hilabeteetako benetako helburua da gure komunitateak babestuko duen administrazioa eraikitzea», esanez argudiatu ditu bere alderdiak negoziazioei jarritako oztopoak DUP Alderdi Demokratiko Unionistako buru eta Ipar Irlandako lehen ministro Peter Robinsonek. 

Herenegun arratsaldean, errepublikanoek elkarrizketak amaitutzat eman zituztenean, unionistek oraindik ez zuten erabaki egitasmoari azken onespena emango zioten. Izan ere, hainbat diputatuk zalantzak agertu zituzten martxa orangisten puntuaren inguruan. Horiek gainbegiratzen dituen batzordean egin beharreko aldaketak uda hasi aurretik indarrean egotea nahi zuten, orduan hasten baitira orangisten ekitaldiak. Azkenean, ordea, erdibideko akordioa onartu behar izan dute. Sei laguneko talde berezia osatu beharko dute, eta talde horrek hiru asteko epea izango du auziaren inguruko proposamen bat aurkezteko. Horrek denen baietza jasoz gero, urte bukaeran sartuko litzateke indarrean. 
Etorkizunerako ituna
Lehen ministrorde eta Sinn Feineko buruzagi Martin McGuinness ere irribarretsu ageri zen atzo Hillsborougheko gazteluan -Irlanda iparraldea- egin zuten ekitaldian. Eskuduntzak maiatzerako berreskuratu nahi zituzten errepublikanoek, hala, Erresuma Batuan gobernu aldaketa egonda ere, autonomian ez zuela eraginik izango bermatzeko. Dena den, McGuinnessek argi utzi du, egun Londresen baldintzak onartuta ere, euren azken helburua Irlandarekin bat egitea dela. «Mendeetako gatazkak gainditu behar ditugu hemen. Gobernu gisa arrakasta izango badugu, jendeari erakutsi behar diogu elkarrekin lan egiteko gai garela. Nahi dugun azken gauza huts egitea da». Harekin bat etorri da Sinn Feineko buru Gerry Adams ere. «Aurrera egiteko aukera bikaina da hau». Gaelikoa hizkuntza ofizial gisa onartzea zen negoziazioetan errepublikanoek jarritako baldintzetako bat, baina hura eta betetzeke geratzen diren Saint Andrewsko Akordioetako beste hainbat puntu aztertuko dituen batzordea osatzearekin konformatu behar izan dute.
Esku estutzerik ez
Beste behin, gobernua partekatzea adostu zutenean bezala, ez da esku estutzerik egon McGuinness eta Robinsonen artean. Londresko eta Dublingo gobernuburuek, ordea, ez diote horri garrantzirik eman, eta akordioa «aro berri baten hasiera» dela nabarmendu dute. «Lorpenak handiak bezain eraikigarriak dira. Une eta akordio hauek Ipar Irlandako jendeari esker eta jendearentzat lortu dira. Historia gatazkatsuaren azken atala eta aro berri baten hasiera da hau», adierazi du Erresuma Batuko lehen ministro Gordon Brownek. Harekin bat etorri da Brian Cowen, Irlandakoa. Haren esanetan, akordioak «partekatzea odolberritzeko aukera» emango du. «Tradizio desberdineko jendearen arteko errespetuan eraiki behar da etorkizun berria».

Baina, hitzarmena lortu arren, negoziazioak ez dira amaitu. Orain, apirilaren 12an Barne eta Justizia eskuduntzak berreskuratu aurretik, Justizia ministroa nor izango den erabaki beharko dute. Aliantza Alderdiko buru David Ford da hautagai nagusia. Ford Legebiltzarreko diputatua da 2007ko hauteskundeez geroztik. Fiskal nagusiaren kargurako, berriz, John Larkinena da gehien aipatzen den izena. Giza eskubideen aldeko abokatua da Larkin.

Agenda. Otsailaren 8an jakinaraziko dute zein izango den Justizia ministro berria. Martxoaren 9an, berriz, Legebiltzarrean bozkatuko dute akordioa, eta baiezkoa nagusituz gero, apirilaren 12an itzuliko dizkiote eskumenak Stormonti. 

Independentzia. 2008an adostu bezala, Justizia ministroak ezingo du izan ez Alderdi Demokratiko Unionistakoa eta ezta Sinn Feinekoa ere. 
HARREMANAK

Justizia eta Gobernua. Justizia ministroak Gobernuko beste ministroen estatus bera izango duen arren, erabakiak hartzeko garaian askatasuna izango du. Horretaz gain, Gobernuaren prozeduren inguruko aldaketak proposatu ahal izango ditu. 
MARTXA ORANGISTAK

Batzordea. Sei pertsonako talde berezia osatuko dute martxa orangisten auzia konpontzeko. Batzordea berehala hasiko da lanean, eta hiru asteko epea izango du proposamenak aurkezteko. 
Eskubideak. Erabakiak hartzeko garaian bi aldeen eskubideak errespetatuko dituzte, eta Gobernua elkarrizketa sustatzen ahaleginduko da arazoren bat dagoenean. 

GOBERNUA

Funtzionamendua. Negoziazioek eragin duten krisia errepika ez dadin, batzorde berezi bat osatuko dute Gobernuaren jarraipena egin eta haren funtzionamendua hobetzeko. Alderdi Sozialdemokrata Laboristako eta Ulstergo Alderdi Unionistako ministro banak zuzenduko dute taldea. 
Erabakiak. Alderdi guztietako ordezkaritza bilduko duen batzorde berezi bat arduratuko da Gobernuak egiteke dituen lanak zehazteaz eta horien inguruko proposamenak egiteaz. 
SAINT ANDREWS
Egiteke daudenak. Lehen ministroak eta lehen ministrordeak Saint Andrewsko Akordioak aztertuko dituzte, eta betetzeke geratzen diren konpromisoak adostuko dituzte. Horietako bat da gaelikoaren ofizialtasunari dagokiona. 
